
აჭარის ავტონომიური რესპუბლიკის განათლებისა და სპორტის სამინისტროს
ქვეპროგრამის „პროფესიული  განათლების  ხელშეწყობა“
ღონისძიების
„საგანმანათლებლო ღონისძიება“
დებულება
მუხლი 1. ზოგადი დებულებები
1. ქვეპროგრამის „პროფესიული განათლების ხელშეწყობა“ (051006) ღონისძიების „საგანმანათლებლო ღონისძიება“ საგრანტო კონკურსის მიზანია, ხელი შე​უწყოს აჭარის ავტონომიურ რესპუბლიკაში პროფესიული საგანმანათლებლო ღონისძიების ჩატარებას, ინფორმაციის გაცვლასა და გამოცდილების გაზიარებას. 
2. აღნიშნული დებულება აწესრიგებს აჭარის ავტონომიური რესპუბლიკის განათლებისა და სპორტის სამინისტროს (შემდგომში – სამინისტრო) ქვეპროგრამის „პროფესიული განათლების ხელშეწყობა“ ღონისძიების „საგანმანათლებლო ღონისძიება“ ფარგლებში საგრანტო კონკურსის პირობებს.
მუხლი 2. საგრანტო კონკურსის ადმინისტრირებაზე უფლებამოსილი ორგანო
1. სამინისტრო ახორციელებს საგრანტო კონკურსის სრულ ადმინისტრირებას, განიხილავს წარმოდგენილ საგრანტო განაც​ხადებს და ამ დებულებით დადგენილი წესით იღებს შესაბამის გადაწყვეტილებას. 

2. სამინისტრო შეიმუშავებს და მინისტრის ინდივიდუალური ადმინისტრაციულ- სამართლებრივი აქტით ამტკიცებს:
ა) საგრანტო განაცხადის სამინისტროში წარდგენის ვადებს;
ბ) საგრანტო განაცხადის ფორმას;
გ) საგრანტო კომისიის შემადგენლობას;
დ) საგრანტო განაცხადის შეფასების კრიტერიუმებს;
ე) საგრანტო კომისიის მიერ შერჩეულ გრანტის მიმღებთა მონაცემებს.
მუხლი 3. საგრანტო კონკურსის პირობები 

1. საგრანტო კონკურსში მონაწილეობის მიღების უფლება აქვს სსიპ კოლეჯი „ახალი ტალღასა“ და სსიპ კოლეჯი „ბლექსის“.
2. მე-3 მუხლის პირველი პუნქტით განსაზღვრულ პირებს შეუძლიათ საგრანტო განაცხადები წარმოადგინონ, როგორც ინდივიდუალური ასევე, ერთობლივი საგანმანათლებლო ღონისძიების  (კონფერენცია, სეზონური სკოლა და სხვა) ჩატარების მიზნით.
3. სსიპ კოლეჯი „ახალი ტალღასა“ და სსიპ კოლეჯი „ბლექსის“ მიერ ერთობლივი საგანმანათლებლო ღონისძიების ჩატარების მიზნით, წარმოდგენილი განაცხადები შეფასდება, როგორც ერთი საგანმანათლებლო ღონისძიება.
4. საგრანტო კომისია დასაფინანსებლად განიხილავს იმ  განაცხადებს, რომელიც საგრანტო კომისიის შეფასებით დააგროვებს შეფასების კრიტერიუმით განსაზღვრული მაქსიმალური ქულის 70%-ზე მეტს. გრანტი გაიცემა სარეიტინგო სიის მიხედვით უმაღლესი ქულიდან უდაბლესისკენ „პროფესიული განათლების ხელშეწყობა“ (051006) ქვეპროგრამით გათვალისწინებული თანხის ამოწურვამდე.  
მუხლი 4. გრანტის ფარგლებში შეიძლება დაფინანსდეს
1. სსიპ კოლეჯი „ახალი ტალღასა“ და სსიპ კოლეჯი „ბლექსის“ მიერ, როგორც ინდივიდუალურად ასევე, ერთობლივი საგანმანათლებლო ღონისძიების ჩატარების მიზნით წარმოდგენილი განაცხადის შემთხვევაში სამინისტროდან მოთხოვნილი საგრანტო თანხის ოდენობა არ უნდა აღემატებოდეს 30 000 ლარს (საქართველოს საგადასახადო კოდექსით გათვალისწინებული გადასახადების ჩათვლით).
2. საგრანტო კონკურსის ფარგლებში შეიძლება დაფინანსდეს:

ა) საგანმანათლებლო ღონისძიების ორგანიზატორთა ჰონორარი, რაც არ უნდა აღემატებოდეს ამავე მუხლის პირველ პუნქტში მოცემული საგრანტო თანხის 15% (4500 ლარი);

ბ) საგანმანათლებლო ღონისძიების  მონაწილეთა მგზავრობის, სასტუმროს და კვების ხარჯი;

      გ) საგანმანათლებლო ღონისძიების მოსაწყობად საჭირო ფართისა და აპარატურის     დაქირავების ხარჯი; 
ე) სხვა საქონელი და მომსახურება. 

3. მიღებული საგრანტო დაფინანსებით დაუშვებელია უძრავი ქონების ან/და კომპიუტერული ტექნიკის, ვიდეო/აუდიო/ფოტოტექნიკის შეძენა.
4. გრანტის მიმღების მიერ ხელშეკრულების ხარჯთაღრიცხვაში გათვალისწინებულ პუნქტებში/კატეგორიებში გათვალისწინებული თანხის გადანაცვლება დასაშვებია 10%-ის ოდენობით. პუნქტებში/კატეგორიებში 10%-ზე მეტი ცვლილების შემთხვევაში აუცილებელია სამინისტროსთან შეთანხმება.
მუხლი 5. საგრანტო განაცხადის წარდგენა
1. საგრანტო კონკურსში მონაწილეობისათვის გრანტის მაძიებელმა განაცხადი უნდა წარმაოდგინოს დამოუკიდებლად.
2. ერთობლივი საგანმანათლებლო ღონისძიების ჩატარების მიზნით, განაცხადი უნდა წარმაოდგინოს ორივე გრანტის მაძიებელმა ერთობლივად ორგანიზაციების მიხედვით გაყოფილი ბიუჯეტისა და ფუნქციების მითითებით.
3. საგრანტო კონკურსში მონაწილეობისათვის გრანტის მაძიებელმა სამინისტროში უნდა წარადგინოს ქვემოთ ჩამოთვლილი დოკუმენტაცია:
ა) განცხადება;

ბ) საგრანტო  აპლიკაცია; 

გ) საგანმანათლებლო ღონისძიების დღის წესრიგი;

დ) ძირითად მომხსენებელთა ავტობიოგრაფია (CV);

ე) ორგანიზაციის სამართლებრივი სტატუსის დამადასტურებელი დოკუმენტი;

ვ) თანაორგანიზატორის არსებობის შემთხვევაში, ხელმოწერილი და ბეჭდით დადასტურებული წერილი გაცემული თანაორგანიზატორის მიერ.
4. გრანტის მაძიებელი უფლებამოსილია ობიექტური მიზეზებიდან გამომდინარე სამინისტროსთან შეთანხმებით, საგრანტო კომისიის მიერ საგრანტო განაცხადის შეფასებამდე შეიტანოს ცვლილება საგრანტო განაცხადში. აღნიშნული ცვლილება არ უნდა იწვევდეს საგანმანათლებლო ღონისძიების მიზნებისა და ამოცანების ცვლილებას.
5. სამინისტრო უფლებამოსილია საგრანტო კონკურსის ნებისმიერ ეტაპზე მოითხოვოს დამატებითი დოკუმენტაცია.
6. სამინისტროში წარმოდგენილი დოკუმენტაცია შედგენილი უნდა იყოს სახელმწიფო ენაზე. უცხო ენაზე შესრულებულ დოკუმენტებს უნდა ერთვოდეს სანოტარო წესით დამოწმებული თარგმანი.
მუხლი 6. საგრანტო  კომისია
1. კომისიის სხდომებს იწვევს კომისიის თავმჯდო​მა​რე.
2. საგრანტო კომისია:
ა) განიხილავს და აფასებს საგრანტო განაცხადებს;
ბ) გასცემს რეკომენდაციას გრანტის მიმღებთა და გრანტის ოდენობასთან დაკავშირებით.

3. საგრანტო განაცხადის განხილვაში, შეფასებასა ან/და შერჩევაში დაუშვებელია საქართველოს ზოგადი ადმინის​ტრა​ციული კოდექსის 92-ე მუხლით გათვალისწინებულ პირთა მო​ნაწილეობა.

4. კომისიის წევრი ვალდებულია კონკურსის ეტაპების დაწყებამდე წინასწარ განაცხადოს ყველა იმ გარემოების თაობაზე, რომელმაც შეიძლება მას ხელი შეუშალოს საკონკურსო განაცხადის ობიექტურად შეფასებასა და გადაწყვეტილების მიუკერძოებლად გამოტანაში  და განაცხადოს თვითაცილება. აღნიშნულიდან გამომდინარე ის ვერ მიიღებს მონაწილეობას კონკრეტული  საკონკურსო განაცხადების განხილვაში.
5. თუ კომისიის წევრი არ განაცხადებს ამ მუხლის მე-3 და მე-4 პუნქტით გათვალისწინებული გარემოების არსებობის შესახებ, ხოლო აღნიშნულის შესახებ კომისიისათვის ცნობილი გახდება კონკურსის მიმდინარეობისას, კომისიის ამ წევრის მიერ გაკეთებული შეფასება არ იქნება გათვალისწინებული საბოლოო გადაწყვეტილების მიღებისას.
6. საგრანტო კომისია უფლებამოსილია მიიღოს გადაწყვეტილება, თუ სხდომას ესწრება სრული შემადგენლობის ნახევარზე მეტი. 
7. სამინისტრო უფლებამოსილია, საჭიროების შემ​თხვევაში, საგრანტო კომისიაში მონაწილეობის მიღების მიზნით მოიწ​ვიოს ექსპერტები სათათბირო ხმის უფლებით.  
8. საგრანტო კომისიის წევრი ვალდებულია შეაფასოს თითოეული საგრანტო განაცხადი მინისტრის ინდივიდუალური ადმინისტრაციულ-სამართლებრივი აქტით დამტკიცებული შეფასების ფორმის საფუძველზე. 
9. იმ შემთხვევაში, თუ საგრანტო კომისიის რომელიმე წევრი შეაფასებს საგრანტო განაცხადს მინისტრის ინდივიდუალური ადმინისტრაციულ-სამართლებრივი აქტით დამტკიცებული შეფასების ფორმის დარღვევით, მისი ხმა არ იქნება გათვალისწინებული ქულათა საერთო ჯამის გამოთვლის დროს. 
მუხლი 7. საგრანტო ხელშეკრულების შესრულების კონტროლი
1. გრანტის მიმღებთან სამინისტრო აფორმებს საგრანტო ხელშეკრულებას (ერთობლივი საგანმანათლებლო ღონისძიების ჩატარების შემთხვევაში ინდივიდუალურად), რომლითაც განისაზღვრება სამინისტროსა და გრანტის მიმღების უფლება-მოვალეობანი.
2. საგრანტო ხელშეკრულების შესრულების მონიტორინგი ხორციელდება ხელშეკრულებით განსაზღვრული კონტროლის ჯგუფის მიერ.
3. გრანტის მიმღებმა ხელშეკრულებით განსაზღვრულ ვადაში სამინისტროს უნდა წარუდგინოს განხორ​ციელებული ღონისძიების პროგრამული და ფინანსური ანგარიში. თუ წარმოდგენილი დოკუმენტების თანახმად გრანტის მიმღების მიერ გაწეული ხარჯები აღემატება ხელშეკრულებით გათვალისწინებულ ხარჯებს, სამინისტრო არ ანაზღაურებს არსებულ სხვაობას. 
4. სამინისტრო უფლებამოსილია საქართველოს კანონმდებლობის შესაბამისად შეაჩეროს ან შეწყვიტოს დაფინანსება ამ წესით გათვალისწინებული მიზნების შეუსრულებლობის, ყალბი მონაცემების აღმოჩენის, აგრეთვე კანონმდებლობით გათვალისწინებულ სხვა შემთხვევებში.
მუხლი 8. პერსონალურ მონაცემთა დაცვა 
დაინტერესებულ პირზე, კანონმდებლობით გათვალისწინებული შესაბამისი საფუძვლების არსებობის შემთხვევაში, გაიცემა კომისიის ჯამური შეფასების შესახებ ინფორმაცია.

